
Wenns dr Trump würd butza, würd das glaub niamert schtöra. 
Drum häts üs gfreut, wos ghaissa hät, är müass nomol ind Röhra. 

Är seg, händs gmaint, verstopft  und um as Hoor varreckt. 
Doch dänn isch in däm riesa Arsch dr Infantino gschteckt. 

 
Iar wüssend alli, d Lag isch ärnscht, dia ganzi Wält bedroht. 

Bsunders au miar Schnitzelpunk, wenn das so wiitergoht. 
Zum Glück hebt dr Europarot, dr Gfohr massiv entgäga. 

Ma törf jetz amna Tofuplätzli nümma Schnitzel säga. 

 
Was isch das für as huara Gschrei um Fleischersatzprodukt. 

Drbi gits dia scho lang, miar findend das varruckt. 
Katholika händs erfunda,  längschtens gwüsst wias lauft, 
 händ scho sit Zwaituusig Johr  Brot als Fleisch verkauft. 

 

Au wänn’s ez nid so usgseht, am Schluss wird alles guat, 

s’brucht nur a biz Gedud, Zuaversicht und Muat. 

Au zum z’Schlimmschta duraschtoh, sin miar voll parat. 

Händ im Chäller gnuag Rivella und Chips mit Aromat. 

 
Dr Gieri gängi nümm inds Puff, hätt är üs kürzlich gsait. 

Drbi hät är zu därtig Späss  nia zwaimol überlait. 
D Begründig isch so krass, händ gmaint, är nämmi üs ufd Schippa, 

dä Kärli hät tatsächlich Angscht  vor dr Vogelgrippa! 

 
D Spermiaqualität ir Schwiz dia seg, as isch frapant, 

zimmlich alarmiarend  bsunders uffem Land. 
Will miar huara Pestizid no jetz nid händ verbotta, 

schloht Natur halt zrugg und fangt üs a usrotta. 

 

Ir Schwiiz do wärdis langsam z eng, drum müass jetz öpis goh. 

Ma könni doch nid jeda Liiri aifach innaloh. 

D Frog isch, wiama wetti Liiri definiara 

und obs nid gschiider wäri, Arschlöcher z reguliara. 

 
Bald gits neui Nötli  für üssers Schwizergeld. 

Dia ghörend dänn, wias usgseht, zu da farbigschta vor Wält. 
Miar freuend üs extrem uf soviel Farb im Portmonee. 

Zum ds Gäld wäscha muassma dänn halt Buntwöschmittel neh. 

 
Z Trimmis häts an Badesee, mainsch grad seisch ar Riviera. 

An schöna Täg kasch döt  vor Lüt di fascht nüm wehra. 
D Idee zum brämsa vo däm Run hät üs u huara gfalla. 

Zum da Schwimmer d Freud vermiesa, setzends jetz uf Qualla. 

 
As isch nüt Neus, das wüssend alli, z Chur im Rothus händs 

Müah mit dr Ehrig vo verblichner Churer Prominänz. 
Dr Oskargwinner Giger hät ma johrelang nid gehrt, 

Und jetz händs am Herr Moser  sis Dänkmol au verwehrt. 

 
Nögscht Johr bi da Bundeswahla, das isch impfall kai Witz, 

verlürend miar, wias usgseht,  an Nationalrotssitz. 
Miar findends nid so tragisch und gsehnd a Chance a grossi 

Zum scho bald a frächi  Zürischnorra los sii. 

 
Früahfranzösisch für a biz  Frosä federal 

händ jetz Zürcher abgschafft,  isch aigentlich egal. 
Miar findends sogar guat  ganz aifach will Französisch 

Mitra Zürischnorra ganz sicher au nüt schös isch. 

 
Dr Trump hät gsait, ma wärdi ihm dr Arsch go küssa kho. 

D Schwiiz, das isch doch klar, - hät sich nid zwaimol bitta loh. 
D Keller-Sutter hättem dänn an gschiida Vortrag ghalta 
Nid gmärkt, dass das nid haut, - bi däm Sack, däm alta. 

* 
As brüchti doch bim Trump für an guata Deal, 
Himmelhergottsakerment würklich nid so viel. 
Jeda waiss, dä alti Gaifri stoht uf haissi Brüt, 

Do isch a schprödi Keller-Sutter aifach guat für nüt. 
* 

Do würdi au dr gailschti Grais im Läba nia iknicka, 
Ma hätti grad so guat d Martullo könna schicka. 
Oder ihm dr Parmelin no in da Arsch dri stecka 
Damit dä tummi Siach doch no würd verrecka. 

 
Refrain 

Miar sind dia wilda Schnitzelpunk und rockend jetz dä Lada. 
Bis sich d Bälka büüga tüand – Iar werdends gseh. 

Miar nähmend hüt kai Blatt vors Muul und schickend dia go bada, 
wo das au verdiant händ und villicht no meh. 

Miar lönds so richtig kracha und hauend uf da Putz. 
Wärs nit vertrait, tuat üs nid laid – jo Gopfridstutz! 

